
Teyrnged i’r Parchedig R Alun Evans

Mae Bethlehem, Gwaelod-y-garth tan gwmwl o dristwch o hyd ers colli Alun ar ddiwedd mis Awst. 

Ac erys ein cydymdeimlad ni â Rhiannon a gweddill y teulu, a fynegwyd gyntaf bryd hynny, yr un mor daer a diffuant ac erioed heno ‘ma.

Bu’n Weinidog rhan-amser arnom ym Methlehem o ddechrau Ionawr 2008 hyd at ddiwedd Rhagfyr 2014, cyfnod o saith mlynedd.

‘Roedd wrth reswm wedi bod yn Weinidog rhan-amser ym Methel, Caerffili, ers 2001, a manteisio ar hynny, mewn ffordd garedig a chwrtais, a wnaethom wrth ei alw i rannu ei weinidogaeth hefo ni ym Methlehem bryd hynny. Fyddai dim arall wedi tycio wrth gwrs – ‘roedd yn mynnu o’r cychwyn y byddai bod yn garedig a chwrtais yn hanfod o’r trafodaethau rhwng y ddwy eglwys.

Ac o’i gyd-syniad i gyd-weinidogaethu ar y ddwy eglwys, fe gafwyd cyfnod hynod o fendithiol a buddiol dan ei ofal.

‘Roedd ‘na bregethu grymus o’i du, ‘roedd yna ofal tyner o’i braidd, ‘roedd yna hwyl a hiwmor yn ei sgwrs, ‘roedd yna foddhad yn ei lygaid a gwen ar ei wyneb o fod yn ein cwmni, ac ‘roedd ymateb y gynulleidfa yn ei thro yn gynnes a gwerthfawrogol.

Ac ‘roedd wrth ei fodd yng nghwmni’r plant a’r ieuenctid, gan rannu o’i brofiadau helaeth ym myd darlledu, fel arweinydd Eisteddfodau, neu gefnogwyr selog o dim peldroed Abertawe, i ddod a chymysgwch naturiol o drefn a rialtwch i’w sylw.

Ac wrth gwrs ‘roedd cadw at amser a bod yn drylwyr yn rhan annatod o’i gynhysgaeth, a’i gyflwyniadau llafar, boed bregeth neu anerchiad, yn adlewyrchu hynny’n berffaith.   

‘Roedd yn gefnogol i bopeth a ddeilliai, oddifewn ac oddiallan i’r Capel, ac wrth gwrs ‘roedd, fel pob un ohonom siwr o fod, yn gwerthfawrogi bro ei febyd â chariad ac a balchder.

Pwy ohonom ym Methlehem na chafodd y wefr o gael ei gwmni yn ein tywys trwy fwynder Maldwyn i fro Ann Griffiths.

‘Roedd ei bregeth olaf i ni ym Methlehem, yn wir y bregeth olaf un a draddododd, yn rhan o’n dathliadau 150 mlwydd oed yr adeilad presennol.

Ar Sul y 25ain o Fehefin eleni oedd hynny, ac er bod yr afiechyd a’i blinai yn amlwg yn cael y gorau ohono, fe fynnodd, trwy nerth yr un y credai yn angerddol ynddo, o fod wedi rhoi ei addewid i wneud hynny, gloi’r dathliadau gydag urddas a pharch. 




A’i neges, na ei her, fel a ganlyn:-

Byddai “ein presenoldeb ni fel teulu o gredinwyr, yn dod i’r tŷ hwn, sydd yn Dŷ Cwrdd i’n heneidiau” yn ein cynorthwyo i “dderbyn yr hyn sydd yn cael ei gynnig yn nhermau ffydd yn ymarferol, ac yn rhan o’n bywyd pob dydd – nid gimics na phethau ffasiynol”.

‘Roedd y gymeradwyaeth ar ddiwedd yr oedfa gan y gynulleidfa niferus y bore hwnnw nid yn unig yn adlewyrchu’r gwerthfawrogiad o’r oedfa arbennig a gafwyd, ond yn cydnabod presenoldeb a chyfraniad Alun yn ein plith, fel Gweinidog, ac wedi ei ymddeoliad, fel cyfaill i bob un ohonom.

[bookmark: _Hlk149204790]Ac wrth gloi, cydnabyddiaeth o’i gyfraniad i ‘n Cyfundeb – ‘roedd yn ddi-os yn un hynod o werthfawr, ac fel y soniodd Emlyn Davies yn ei deyrnged ef iddo ddydd ei angladd, ‘roedd wedi cael pleser mawr o weld cyhoeddi’r gyfrol “Heddwch yn y Ddinas”  - honno os cofiwch wedi ei chyhoeddi yn enw Cyfundeb Dwyrain Morgannwg Undeb yr Annibynwyr Cymraeg 2018 – ond yn anad dim wedi cael pleser anhraethol o weld y cyfan ar ffurf “Ap” ar gyfer ein ffôn poced.

A chydnabyddiaeth hefyd o’i urddo yn Llywydd Undeb yr Annibynwyr Cymraeg yn 2014, a’i ddewis anerch ar y testun “Iesu’r Cymod”.

O am yr arweiniad hwnnw, yng nghanol erchyllterau heddiw, yn y Dwyrain Canol!

Fel yr oeddwn yn gadael y tŷ heno, ar fy ffordd i Benarth, dyma sgrin fy ffôn poced yn goleuo a’m hannog i gyfeiriad Ap “Gweplyfr”:-

“Mewn cymdeithas lle mae cyfrif arian, pwysau, calorïau a chamau - bydd yn rebel, a chyfrif y bendithion yn lle hynny!”

Yng nghwmni Alun, cyfrif ein bendithion wnaeth pobl Bethlehem, Gwaelod-y-garth, yn ddiwahân a diamod.

Coffa da, a diolch amdano.



Ar ran Bethlehem, Gwaelod-y-garth, a Chyfundeb Dwyrain Morgannwg

